
Jesus, die Waarheid en die Lig
1. Met watter tipe denke is jy besig?

Is jou geloof gebaseer op filosofie of op feite? Watter tipe denke besig jy?

· Evolusionisties waar geglo word dat die lewe op aarde geen doel of einde het nie, met ander woorde, alles vind met toeval plaas sonder enige bonatuurlike invloed?

· Of dink jy dalk naturalisties wat dit wil hê dat daar geen bonatuurlike realiteit is nie en slegs die natuur ‘n werklikheid is?

· Of dink jy dalk materialisties wat ook die bonatuurlike ontken en vashou aan die gedagte dat daar slegs materie in die heelal voorkom?

Indien ‘n mens beweer dat daar nie ‘n God is nie, dan is hy ‘n ateïs. Indien die woord uit Grieks direk vertaal word, beteken dit “negatief God”. Met ander woorde die persoon poog om te bevestig dat God nie bestaan nie. Indien daar mooi oor gedink word, besef mens dat dit ‘n self-weersprekende stelling is. Die persoon verklaar met ander woorde dat hy/sy beskik oor oneindige kennis en wysheid, en kan as gevolg daarvan die bestaan van God ontken! Onmoontlik.
Baie ongelowiges, wanneer hulle bostaande realiteit besef, beweeg dan oor na ‘n agnostiese siening. Dit beteken dat hy/sy nie weet nie. Hulle beweer dat hulle nie beskik oor voldoende bewyse dat God bestaan nie. Kyk wat sê Paulus:
Romeine 1:18-25: “18God openbaar vanuit die hemel sy toorn oor al die goddeloosheid en ongeregtigheid van die mense wat die waarheid deur hulle ongeregtigheid probeer onderdruk. 19Wat ‘n mens van God kan weet, was immers binne hulle bereik, want God het dit binne hulle bereik gebring. 20Van die skepping van die wêreld af kan ‘n mens uit die werke van God duidelik aflei dat sy krag ewigdurend is en dat Hy waarlik God is, hoewel dit dinge is wat ‘n mens nie met die oog kan sien nie. Vir hierdie mense is daar dus geen verontskuldiging nie, 21omdat, weet hulle van God, hulle Hom nie as God eer en dank nie. Met hulle redenasies bereik hulle niks nie, en deur hulle gebrek aan insig bly hulle in die duister. 22Hulle gee voor dat hulle verstandig is, maar hulle is dwaas. 23In die plek van die heerlikheid van die onverganklike God stel hulle beelde wat lyk soos ‘n verganklike mens of soos voëls of diere of slange. 24Daarom gee God hulle aan die drange van hulle hart oor en aan sedelike onreinheid, sodat hulle hulle liggame onder mekaar onteer. 25Dit is hulle wat die waarheid van God verruil vir die leuen. Hulle dien en vereer die skepsel in plaas van die Skepper, aan wie die lof toekom vir ewig. Amen.”
Wat van teologiese denke? Teologiese denke is die wat glo dat lewe op aarde ‘n doel het en ‘n einde. Kennedy (Why I believe; D. James Kennedy; Word Publishing; 1999, p 46-50) wys daarop dat daar vandag in werklikheid slegs twee gelowe bestaan wat die bewussyn, harte en lojaliteite van die moderne mens aanspreek:

Een van hierdie gelowe is die Christelike geloof en die ander geloof is evolusie. Indien iemand sou glo dat evolusie nie ‘n geloof is nie, dan weet die persoon duidelik nie veel van evolusie nie. Kennedy wys daarop dat evolusie ‘n geloof is wat met passie aangehang word deur sy volgelinge. Luister na wat van die baie bekende evolusioniste te sê het. Professor Louis T. More, een van die mees uitgesproke evolusioniste: “The more one studies palaeontology (fossiele rekord), the more certain one becomes that evolution is based on faith alone.” Professor D.M.S. Watson, ‘n baie bekende evolusionis, het die indrukwekkende waarneming gemaak dat evolusie self ‘n teorie is wat algemeen aanvaar word, “not because it has been observed to occur or can be proved by logically coherent evidence to be true, but because the only alternative - special creation - is clearly incredible.”
Kennedy wys daarop dat vir die goddelose verstand, die onherskeppende verstand, is skepping ongeloofbaar want dit vereis die geloof in ‘n Skepper, en dit is in beginsel onaanvaarbaar vir mense soos die. ‘n Gewilde Britse evolusionis, Sir Arthur Keith sê dan ook: “Evolution is unproved and unprovable. We believe it because the only alternative is special creation, which is unthinkable.” Kennedy gaan voort deur daarop te wys dat evolusie die geloof is van die moderne ongelowige mens. Dit is die pseudo-wetenskaplike (nagemaakte-wetenskaplike) fondament van alle vals en anti-Christelike gelowe wat die afgelope honderd jaar gebesig word 

Let op Paulus se verwysing na onverstandige mense in 2 Korintiërs 10:12-13 "12Ons waag dit natuurlik nie om ons op een lyn te stel of te vergelyk met sekere mense wat so 'n danige dunk van hulleself het nie. Hulle is dom: hulle meet hulleself aan hulle eie maatstaf en vergelyk hulleself met hulleself. 13Maar wat ons betref, ons sal met ons roem nie buite die perke gaan nie. Ons bly binne die perke van die werkkring wat God aan ons toegemeet het. Julle val ook binne daardie perke."
‘n Ooggetuie van die lyding van Jesus Christus en ook apostel van Jesus Christus sê as volg in 2 Petrus 1:8-9: “8As julle dit alles besit en dit neem steeds toe, sal julle met ywer en met vrug ons Here Jesus Christus beter leer ken. 9Iemand wat hierdie dinge nie sy eie gemaak het nie, is kortsigtig; nog erger, hy is blind en het vergeet dat hy van sy vroeëre sondes gereinig is.”
2. Jesus die Waarheid en die Lig?
Die Here is die Almagtige en bo-natuurlike God wat Hom deur Sy Seun aan ons openbaar. Sy Heilige Gees werk steeds vandag aktief met ons om hierdie wonderlike (met ander woorde, bo-menslike) openbaring te kan verstaan. 

1 Johannes 2:27: “Wat julle egter betref, die Gees waarmee Hy julle gesalf het, bly in julle, en julle het niemand anders nodig om julle te leer nie. Sy Gees leer julle alles, en wat Hy julle leer, is die waarheid en geen leuen nie. Ja, soos Hy julle geleer het, moet julle in die Seun bly.”
Hebreërs 1:1-3: “1In die verlede het God baiekeer en op baie maniere met ons voorvaders gepraat deur die profete, 2maar nou, in hierdie laaste dae, het Hy met ons gepraat deur die Seun. God het Hom deur wie Hy die wêreld geskep het, ook erfgenaam van alles gemaak. 3Uit Hom straal die heerlikheid van God en Hy is die ewebeeld van die wese van God. Hy hou alle dinge deur Sy magswoord in stand. Nadat Hy die reiniging van sondes bewerkstellig het, het Hy gaan sit aan die regterhand van die Majesteit in die hoë hemel.”
Daar is meer as drie-honderd Messiaanse profesieë in die Ou Testament. Kyk byvoorbeeld wat skryf die Psalmis ongeveer duisend jaar voor Christus:

Psalm 43:2-3: “2Net U is my skuiling, my God; waarom verstoot U my dan? Waarom moet ek gebuk gaan onder die smaad van die vyand? 3Stuur U lig en U waarheid dat dié my lei en my bring na u heilige berg, na U woning.”
2.1 Jesus die Lig vir die wêreld

1 Johannes 1:5: “Dit is nou die boodskap wat ons by Hom gehoor het en aan julle verkondig: God is lig, en daar is geen duisternis in Hom nie.”
Kyk na Jesus se woorde: 
Johannes 12:35-36: “35Toe sê Jesus vir hulle: ‘Nog net ‘n kort tydjie is die lig by julle. Lewe in die lig terwyl julle dit het sodat die duisternis julle nie oorval  nie. Wie in die duisternis lewe weet nie waar hy gaan uitkom nie. 36Terwyl julle die lig het, moet julle in die lig glo, sodat julle mense van die lig kan wees.”
Dit is dan wonderlik om te besef dat Jesus juis tydens die Fees van Lig (ook na verwys as die Fees van Tempelwyding) letterlik lig gebring het aan die blinde man.

Johannes 9:3-7: “3En Jesus antwoord: ‘Dit is nie deur sy eie sonde nie en ook nie deur sy ouers s’n nie, maar hy is blind sodat die werke wat God doen, in hom gesien sal kan word. 4So lank as dit nog dag is, moet ons die werk doen van Hom wat My gestuur het; die nag kom wanneer niemand kan werk nie. 5Terwyl Ek in die wêreld is, is Ek die lig vir die wêreld’. 6Nadat Hy dit gesê het, spoeg Hy op die grond en maak met die spoeg ‘n bietjie klei aan. Toe smeer Hy die klei aan die man se oë 7en sê vir hom: ‘Gaan was jou in die Siloambad.’ Siloam beteken die een wat gestuur is. Hy het gegaan en hom gewas, en toe hy terugkom, kon hy sien.” 

2.2 Jesus is die Waarheid van God
In Paulus se pastorale brief aan Titus getuig hy as volg:

Titus 1:1-3: “1Van Paulus, ‘n dienaar van God en ‘n apostel van Jesus Christus. Ek het die opdrag ontvang om die uitverkorenes van God te lei tot die geloof en tot kennis van die waarheid, dié waarheid wat lei tot die diens van God 2en wat hoop gee op die ewige lewe. God wat Sy woord hou, het die ewige lewe lank gelede aan ons belowe. 3Nou het Hy op die bestemde tyd sy woord bekend gemaak deur die prediking wat as opdrag aan my toevertrou is deur God ons verlosser.”
Jesus bevestig dat Hy die Waarheid is:
Johannes 8:31-32: “31Toe sê Jesus aan die Jode wat in Hom glo: ‘As julle aan My woorde getrou bly, is julle waarlik my dissipels; 32en julle sal die waarheid ken, en die waarheid sal julle vry maak.’”
Indien iemand sou beweer dat daar nie iets soos die waarheid bestaan nie, is dit egter ook ‘n self weersprekende stelling want indien daar nie waarheid is nie, kan die stelling self wat gemaak word, ook nie waar wees nie!
Ons kan die Waarheid, Jesus Christus, ken. Die Here het Sy wese, en ons Redder, Jesus Christus, binne ons bereik gebring

Kyk byvoorbeeld hoe bevestig die Here reeds meer as 740 jaar voor Christus dat Hy toekomstige dinge profeteer sodat ons kan glo. Die grootste profesie is die van die Messias wat sou kom om versoening te bewerkstellig:
Jesaja 42:8-9: “8Ek is die Here, dit is My Naam, die eer wat My toekom, gee Ek aan geen ander nie, die lof wat My toekom, gee Ek nie aan gesnede beelde nie. 9Wat Ek vroeër aangekondig het, het plaasgevind. Ek kondig nuwe dinge aan. Voor dit begin gebeur, laat Ek julle al daarvan hoor.”
3. Die besluit lê by ons

Dawid skryf ongeveer eenduisend jaar voor Christus: Psalm 145:18: “Die Here is naby almal wat Hom aanroep, almal wat Hom in opregtheid aanroep.”
Die Profete in die Ou Testament het daarop gewys dat ‘n mens die Here moet soek en na Sy wil moet vra. Sien Jeremia 29:13-14: “13Julle sal vra na my wil en julle sal dan my wil ken as julle met julle hele hart daarna vra. 14Julle sal My ontmoet, sê die Here, en Ek sal julle terugbring uit die ballingskap uit. Ek sal julle bymekaarmaak tussen al die nasies uit en van al die plekke af waarheen Ek julle verstrooi het, sê die Here, en Ek sal julle terugbring na die plek toe waarvandaan Ek julle in ballingskap weggevoer het.”
Jesus se woorde in Johannes 14:21:”Wie my opdragte het en dit uitvoer – dit is hy wat My liefhet. En wie My liefhet, hom sal My Vader liefhê, en Ek sal hom ook liefhê en My aan hom openbaar.”
Dit is wonderlik om te besef dat die Here Hom aan ons openbaar wanneer ons na Sy toenadering soek. Dit is in werklikheid ‘n bo-natuurlike ingryping wat in ons lewens plaasvind. Dit vind so plaas dat ons persoonlik daarvan kan getuig. Kyk hoe skryf Paulus vanuit haglike omstandighede:

Filippense 4:4-7: "4Wees altyd bly in die Here! Ek herhaal: Wees bly! 5Wees inskiklik teenoor alle mense. Die Here is naby. 6Moet oor niks besorg wees nie, maar maak in alles julle begeertes deur gebed en smeking en met danksegging aan God bekend. 7En die vrede van God wat alle verstand te bowe gaan, sal oor julle harte en gedagtes die wag hou in Christus Jesus."
Blydskap kom van die Heilige Gees en ons kan gerus ons beskikbaar vir die Heilige Gees om ons aan te raak. Hierdie aanraking gee aan ons die verlange en hoop om ewig by ons Skepper te kan wees, deur die genade van Jesus Christus.

1 Tessalonisense 1:6 "En julle het ons voorbeeld gevolg en volgelinge van die Here geword. In baie moeilike omstandighede het julle die woord aangeneem met 'n blydskap wat van die Heilige Gees kom."

